
VOORWOORD 
 
Met hierdie Kerkorde, aanvullende bepalings, reglemente en ter saaklike 
sinodale besluite, het die Taakspan Regte gepoog om dit so 
verbruikersvriendelik moontlik te maak.  Daarom wil hierdie Kerkorde bydra 
tot die besondere identiteit wat ons in die Nederduitse Gereformeerde Kerk 
ken.  Dit moet nie gesien word as ‘n instrument wat ons kerklike 
werksaamhede in die plaaslike gemeente en op breër verband bind nie, maar 
moet gebruik word as ankers waaraan die kerk kan vashou om staande te bly 
in die strome wat soms poog om ons uit mekaar te dryf. 
 
Die Bepalings wat in hierdie bundel aanvullend tot die artikels van die 
Kerkorde van die Algemene Sinode (2007) gemaak is, is sinodale besluite 
wat saaklik georden is en wat ten doel het om vir die kerk in die Noordelike 
Sinodale gebied rigtinggewend te wees. 
 
 Mag die wêreld sien dat wanneer ons as kerk optree ons die beeld van die 
Here sigbaar maak ook in ons kerkregering.  Ons erken dat die Here die Hoof 
van die Kerk is wat deur die ampte die kerk regeer.  Daarom is die Kerkorde 
en Aanvullende Bepalings hulpmiddele om die gemeentes en meerdere 
kerkvergaderinge te help om hulle heerlike goddelike roeping uit te leef. 
 
� Woord van opregte dank aan alle lede van die Taakspan Regte.  
 
Uitgegee in opdrag van die Noordelike Sinode 2008. 
 
DR. DEWYK UNGERER 

Aktuarius Noordelike Sinode 
Voorsitter Taakspan Regte 
Oktober 2008 

VERKLARING VAN DIE NOORDELIKE SINODE 
 
Die Sinode het in September 2001 verklaar: 
 
"Getrou aan ons belydenis 
 
bely ons dat ook die NG Kerk skepping van God Drie-enig is en as gawe aan 
Suider-Afrika geskenk is. 
 
droom ons om in afhanklikheid van God en in die kreatiewe krag van die 
Heilige Gees gemeentes te bou wat elkeen in eie konteks die Koninkryk van 
God soek, deur 
•  'n baken van hoop; 
•  'n simbool van versoening; en 
•  'n voorbeeld van Christelike lewenstyl en waardes te wees. 
 
onderneem ons om 
•  ons hoop op niks en niemand anders nie as op God Drie-enig te 

fokus; 
•  met geloof ons krisistye as groeitye te vertolk; 
•  met entoesiasme en kreatiwiteit te bly reformeer; 
•  met erns en doelgerigtheid die gegewe eenheid in die liggaam van 

die Here Jesus Christus na te jaag; 
• ons vir Bybelse waardes te beywer en onvermoeid deel te neem 

aan die worsteling vir Bybelse geregtigheid vir alle mense; 
•  vanuit ons noue verbintenis aan mekaar ons gesonde diversiteit te 

vier; 
•  mekaar steeds te herinner dat die gemeentes, ringe en die sinode 

nie ter wille van hulself bestaan nie maar om te dien; 
•  die staat te ondersteun in pogings om Suider-Afrika 'n samelewing 

van hoë morele waardes te maak;ons in alles te laat leer en lei deur 
die Heilige gees; 

•  ons kerkwees só te bestuur dat ons visionêre en missionêre wese 
op 'n relevante wyse uitdrukking kan vind 

bid ons: Kom, Skepper-Gees! Veni Creator Spiritus!" 

Die Sinode het die verklaring in 2003 bevestig en bygevoeg: 
 
Ons het by hierdie sinode ook opnuut onder die indruk gekom van die groot 
vrae van ons tyd: 
 
•  MIV/vigs 
• armoede 
•  gesinsverbrokkeling, 
•  morele verval 
•  misdaad en geweld 
•  droogte en landbou-omstandighede 
•  geslagsdiskriminasie 
•  Jesus-debat. 
As sinode wil ons in hierdie twee jaar indringend hieraan aandag gee. 
 
Om dit te doen wil ons as sinode met groot dankbaarheid teenoor die Here 
•  Godgefokus 
•  Skrif- en belydenisgedrewe 
•  diens- en verhoudingsgedrewe 
•  met 'n erkenning van diversiteit 
•  onder leiding van bemagtigde leiers 
gemeentes ondersteun om in 2003 tot 2005 hoop te bring en 'n verskil te 
maak 
•  deur: mekaar te versorg, 
•  mense wat seergekry het te help en 
• na mense wat buite die kerk is uit te reik. 
Dit alles in die naam van die lewende Here Jesus Christus! 

